
Afrikako ekonomia %5,4 hazi da hogeita hamar urtean lehen aldiz 

Petrolioa duten estatuak izan dute irabazi gehien; hala ere, inbertsioen beharrean jarraitzen dute 

Arantxa Elizegi 

Hogeita hamar urtean lehen aldiz, Afrikako ekonomiak gora egin du azken hamarkadan. Hazkunde ekonomikoa %5,4koa izan da. Baina albiste on guztiek izaten dute alde ilunen bat, eta honek ere badu berea, guztiek ez dituztelako irabazi berak izan. Horrek, konponbideren bat aurkitu ezean, kontinente barruko herri aberatsago eta pobreagoen arteko aldea handituko du. 

Asiako eta Ekialde Hurbileko herrialde askotan gertatzen den bezala, Afrikan ere atzerriko inbertsioak beharrezkoak dituzte aurrera egingo badute, eta urre beltza edo petrolioa da horiek erakartzeko baliabide egokiena. Horiek hala, petrolioa duten herrialdeen hazkundea nabarmen handiagoa izan da. Adibide bat jartzearren: Saharaz hegoaldeko estatuetan egindako zuzeneko inbertsioen %60,5 petrolioa esportatzen zuten herrialdeen esku geratu ziren 2005. urtean. Horien artean ere bada alderik, ordea. Esaterako, Ekuatore Gineak %30,8ko hazkundea izan badu Barne Produktu Gordinari dagokionez; Angolak %8,5eko igoera soilik izan du epe berean. 

«30 urtean lehen aldiz, Afrikako herrialde askok hazkunde ekonomiko iraunkorra hasi dute, zeina mundu garatuaren parekoa den; eta egun, ekonomikoki aurreratuagoak diren hainbat herrialde baino garapen hobeagoa ari dira izaten», nabarmendu du Munduko Bankuko Afrikarako arduradun John Pagek. Haren iritziz, 1990etik 2000. urtera arte kontinentean egin diren aldaketak «oinarrizkoak» izan dira. Erabaki horietako batzuk izan dira, besteak beste, nazioartearekin merkataritza harremanak finkatzea; sektore pribatuan konfiantza izatea; eta 1970eko eta 1980ko hamarkaden hasieran izandako krisiak ez errepikatzeko neurriak hartzea. 

EGUNEROKO BIZITZA. Maiz gertatu ohi da, hala ere, herrialdearen aberastasuna handitu arren, herritar gehienak pobrezian bizitzea oraindik. Baina azken hamarkadako gorakadak izan du eragina eguneroko bizitzan ere, orokorrean behintzat. Izan ere 2000. urtean 1990ean baino ia bost aldiz gehiago ziren Afrikan telefonoa zutenak. Aldea, ordea, ez da horren handia oinarrizkoagoak diren gaien kasuan. Edateko ura etxeen %55era iristen zen hamarkada hasieran; 2000. urtean, aldiz, %65 ziren edateko ura zuten etxeak. Argindarra, berriz, etxeen %16ra iristen zen 1990ean; eta %23ra hamarkada bukaeran. 

Dena den, inbertsioak ugaritzea ez da nahikoa kontinenteak aurrera egin dezan. Afrikarrek bestelako arazoei egin behar diete aurre atzerritik sartzen den dirua bidean galtzerik nahi ez badute. Gerra eta ustelkeria dira, hain zuzen ere, arazo horiek. Pageren iritziz, bigarren hori da gobernuek hezkuntzan eta osasunean inbertsio handiagoak ez egiteko arrazoi nagusia. «Natur baliabide asko dituzten herrialdeetan baliabide gehienak enpresa eta agintari gutxi batzuen eskuetan pilatzen direlako gertatzen da hori». 

Gatazka armatuak ere oztopo larriak dira kontinentearen garapenerako. Saharaz hegoaldeko herrialdeetan, adibidez, horiek dira atzerriko inbertsioak uxatzen dituztenak. Izan ere, Afrikak hamabost urtean jaso dituen diru laguntzen pareko kopurua -300.000 milioi dolar- bideratu du gerrara. 1990 eta 2005 urteen artean 23 herrialdetan izan ziren gatazka armatuak, eta horietan urtean 18.000 milioi dolar xahutu zituzten. Arazoa da, baina, gerrak ere negozio direla zenbait agintarirentzat. 

AZPIEGITUREN ARAZOA. Baikor ageri dira ekonomialariak Afrikaren ekonomiari dagokionez. Munduko Ekonomia Foroan bildutako datuen arabera, aurten %6,2 haziko dira kontinentearen irabaziak. Baina egoera ekonomikoa hobetu izanak, ez du kentzen azpiegituren arazoa. Hori eta Afrikatik produktuak garraiatzeko zailtasunak dira hainbat enpresek han inbertitu nahi ez izatearen beste arrazoietako batzuk. 

Afrikaren lehiakortasunari buruzko txostenak zehazten duenez, kontinentearen gorakada ekonomikoa atzerriko inbertsioen ondorioa da, eta horiek prezio merkeek erakarrita joaten dira maiz. «Benetan iraunkorra den hazkundeak, hala ere, barneko zutabe sendoetan oinarritu behar du, kanpoko eragin aldakorretan baino gehiago», dio dokumentuak. Dena den, Munduko Ekonomia Foroko kide Jennifer Blankeren iritziz, Afrika azkar garatzen ari den arren, beste guztiak askoz ere azkarrago doaz aurrera. Izan ere, Nazio Batuen Erakundearen arabera, Afrikako ekonomiak %7 hazi behar du urtero 2015erako pobrezia erdira murrizteko. 

Txinaren arrakasta ekonomikoa 

Txinaren eta Afrikako herrialdeen arteko merkataritzari esker 68.302 milioi euroko irabaziak lortuko dituzte biek 2010ean. 

Ixiar Zubiaurre 

Txinak interes bikoitza du Afrikan: kontinente beltzetik natur baliabideak inportatzea eta Txinan ekoitzitako produktu merkeak erosiko dituen merkatua zabaltzea. 2000. urtetik interes horiek aseko dituen estrategia ekonomikoa indartu du Pekinek. Arrakasta argia da: 2010erako Txinaren eta Afrikaren arteko merkataritzak 68.302 milioi euroko irabaziak sortuko ditu. Antza, negozioak inork egin nahi ez dituen tokietan egiten arriskatu delako lortu du Txinak arrakasta hori. Mendebaldeko Gobernuek eta GKE Gobernuz Kanpoko Erakundeek, ordea, neokolonialismoa egitea egozten diote. Egun, 800 enpresa eta 100.000 profesional txinatar daude Afrikan.Txinako Merkataritza Ministerioaren datuen arabera, urrira arte 35.700 milioi euroko irabaziak lortu dituzte aurten. Urtea amaitzen denerako Txinaren eta Afrikaren arteko merkataritzak 47.800 milioi euroko irabaziak sortuko dituela uste du, gainera. 

Afrikako herrialdeen egoera politikoan esku hartu ez, eta horietan egiten dituzten giza eskubideen urraketen aurrean begiak ixtea egozten die askok Txinari. Horren apustua aski argia da, ordea: harreman ekonomikoa indartzea, arlo politikoan esku hartu gabe. Txinako eredu ekonomikoa indartu den heinean, ordea, tokiko ekoizleak kexu dira: Afrikak inportatzen dituen produktu merkeen aurrean ezin lehiatu dezaketela argudiatuz. 

Bereziki petrolioaren, baina baita gainerako natur baliabideen truke ere --mineralak, gehienbat--, Afrikan ekoitzitako 454 produktu motari muga zergak kentzen dizkie Pekinek. Kontinenteko herrialdeek --Saharatik hegoaldera daudenak, bereziki-- lehengaiak saltzen dizkiote Txinari, baina horrek balio hori halako lau sartzen ditu Afrikan. Egun, 53 estatuetatik 25ek dute merkataritza harremana Txinarekin. 

PETROLIOA. Mundu mailan gero eta indar handiagoa hartzen duen neurrian, Afrikako ekoizpenean, merkatuan eta merkataritzan ere toki handiagoa eskuratu du Txinak. Batez ere, Angolatik eta Sudanetik inportatutako petrolioari esker, energia beharrei erantzuten die Pekinek. Txinak egindako petrolio inportazio guztiaren %25 Afrikatik egiten du. 

Halaber, azpiegitura inbertsio handiak egin ditu azken urteetan kontinente beltzean. Petrolioa ustiatzeko enpresa asko txinatarrak dira. 

 

